HİPERTENZİV  MADDƏLƏRİN FARMAKOLOGİYASI.
Müxtəlif xəstəlik və patoloji proseslər zamanı(məs.kəskin ürək  çatışmazlığı,  damar kollapsı,anafilaktik şok,  cərrahi müdaxilə və s.) orqanizmdə kəskin arterial hipotenziya baş verə bilər. Bu hal müalicə tədbirləri görülməsə, son dərəcə ciddi, arzuolunmaz nəticələrə,hətta,ölümə səbəəb ola bilər.Odur ki, belə vəziyyətlərdə təcili olaraq düşmüş qan təzyiqini  qaldırmaq lazımdır. Bu məqsədlə , hipotenziyanın törənmə səbəbləri və başvermə mexanizmi uyğun olaraq kardiotonik dərman maddələri,simpatomimetiklər, dofaminergik və analeptik qrupundan olan dərman preparatlarından, eləcə də kimyəvi quruluşca angiotenzin ıı-yə yaxın olan, angiotenzin reseptorlarının sintetik ekzogen liqandı-angiotenzinamiddən istifadə olunur.
    Angiotenzinamidin pressor təsiri, periferik damar müqavimətini(xüsusən kiçik ölçülü arteriya damarlarını)  artırması ilə əlaqədardır. O, arteriya  damarlarının divarında yerləşən angiotenzin reseptorlarını oyatmaqla bu damarları daraldır və qan təzyiqini yüksəldir. Onun təsiri, xüsusən, dəri,daxili orqan və böyrək damarlarına münasibətdə daha güclüdür. Angiotenzinamidin vena damarlarına təsiri zəifdir və mühüm  praktik əhəmiyyət kəsb etmir. Onun skelet əzələsi  və koronar qan damarlarının fəaliyyətinə də əhəmiyyətli təsiri yoxdur. Angiotenzinamid, həmçinin,  saya əzələli daxili orqanlara, ilk növbədə uşaqlıq, bağırsaq, sidik kisəsi və öd kisəsinə də birbaşa stimuləedici təsir göstərə bilər.Böyrəküstü vəzin beyin maddəsindən epinefrinin, qabıq maddəsindən isə aldosteronun ifrazını sürətləndirir. Orqanizmdə qan plazması fermentlərinin təsirindən sürətlə inaktivasiyaya məruz qalır. Odur ki, müalicəvi effekt almaq üçün angiotenzinamidi venaya damcı şəklində təyin edirlər.Şok  vəziyyətlərdə, eləcə də  kəskin arterial hipotenziya ilə müşahidə olunan miokard infaktı , ürək tamponadası, ağciyər arteriyasının massiv emboliyası və s.  hallarda istifadə olunur. Preparatın təyini zamanı məhlunun qatılığı  və infuziyanın sürəti elə seçilməlidir ki, bu zaman sistolik qan təzyiqini 90-100mm civə sütunu səviyyəsində saxlamaq mümkün olsun.Angiotenzinamid başlanğıc doza 5-20mkq\dəqiqə sürətilə təyin olunur.Ağır hallarda infuziyanın sürəti 50-60mkq\dəqiqəyə qaldırıla bilər. Sistolik arterial qan təzyiqi 90-100mm civə sütununa çatdıqdan sonra , preparatın infuziya sürəti 1-3mkq\dəqiqəyə qədər azaldılır. Xəstəliyin xarakterindən və gedişindən asılı olaraq  angiotenzinamidin orqanizmə yeridilməsi saatlarla, hətta, bir neçə gün davam etdirilə bilər. Preparatdan istifadə zamanı başağrısı, dəri-allergik reaksiyalar və bradikardiya meydana çıxa bilər.

